
AGROCLUSTERS IN KASHKADARYA REGION 

Annotatsiya: Ushbu maqolada Qashqadaryo viloyatida agroklasterlarning hozirgi holati, iqtisodiy 

samaradorligi chuqur tahlil qilinadi. Statistik ma’lumotlar, ustun va doiraviy diagrammalar asosida klasterlarning 

afzalliklari va muammolari ko‘rib chiqiladi. Rivojlantirishning institutsional, moliyaviy va innovatsion mexanizmlari 

taklif etiladi. Ilmiy tadqiqot natijalari viloyat qishloq xo‘jaligini barqaror rivojlantirishda amaliy ahamiyatga ega. 

Kalit so‘zlar: agroklaster, iqtisodiy samaradorlik, qiymat zanjiri, innovatsiyalar. 

Аннотация: В данной статье проводится глубокий анализ текущего состояния и экономической 

эффективности агрокластеров в Кашкадарьинской области. На основе статистических данных, столбчатых и 

круговых диаграмм рассматриваются преимущества и проблемы кластеров. Предлагаются 

институциональные, финансовые и инновационные механизмы их развития. Результаты научного 

исследования имеют практическое значение для устойчивого развития сельского хозяйства региона. 

Ключевые слова: агрокластер, экономическая эффективность, цепочка создания стоимости, 

инновации. 

Abstract: This article provides an in-depth analysis of the current state and economic efficiency of agro-

clusters in Kashkadarya region. Based on statistical data, bar and pie charts, the advantages and problems of the 

clusters are examined. Institutional, financial, and innovative mechanisms for their development are proposed. The 

results of the scientific research have practical significance in the sustainable development of agriculture in the region. 

Keywords: agro-cluster, economic efficiency, value chain, innovations. 

 

KIRISH 

Qashqadaryo viloyati O‘zbekistonning janubiy 

mintaqasida joylashgan bo‘lib, qulay iqlim-sharoitlari, 

katta yer resurslari va suv manbalari tufayli qishloq 

xo‘jaligi rivojlangan hudud hisoblanadi. Viloyat 

paxtachilik, g‘allachilik, meva-sabzavotchilik va 

chorvachilikda yetakchi o‘rinlarni egallaydi. 

O‘zbekistonda 2017-yildan boshlab joriy etilgan 

klaster tizimi agrosanoat kompleksida tub o‘zgarishlarga 

olib keldi. Klasterlar yetishtirish, qayta ishlash, tayyor 

mahsulot tayyorlash, logistika va eksportni vertikal 

integratsiya qilish orqali samaradorlikni oshirishga 

qaratilgan. Hozirgi davrda respublikamizda yuzlab 

agroklasterlar faoliyat yuritmoqda. 

2024-yil ma’lumotlariga ko‘ra, Qashqadaryo 

viloyatida yetishtirilgan qishloq, o‘rmon va baliqchilik 

xo‘jaligi mahsulotlari hajmi 42 693,2 mlrd so‘mni tashkil 

etib, 2023-yilga nisbatan 104,2% o‘sish ko‘rsatgan. 

Shundan dehqonchilik mahsulotlari — 16 168,2 mlrd 

so‘m (37,9%), chorvachilik mahsulotlari — 26 525,0 

mlrd so‘m (62,1%). 

Klasterlarning samaradorligi yetarli emas, suv 

tanqisligi, moliyaviy resurslar yetishmovchiligi, 

innovatsiyalar va boshqaruv muammolari mavjud. 

Ushbu tadqiqotning maqsadi — viloyatda 

agroklasterlarni rivojlantirish mexanizmlarini ilmiy 

asosda taklif etish va ularning iqtisodiy samaradorligini 

chuqur tahlil qilishdir. 

TADQIQOT METODOLOGIYASI 

Tadqiqotda quyidagi usullar qo‘llanilgan: 

1. Statistik tahlil (Qashqadaryo viloyati 

Ыtatistika boshqarmasi, Milliy statistika qo‘mitasi 

ma’lumotlari, 2021–2024 yillar). 

https://ojs.kstu.uz/index.php/ej
https://doi.org/10.70769/3030-315X.II.5.5.2026.13

2. Qiyosiy tahlil (klasterlar va mustaqil 

xo‘jaliklar solishtirish). 

3. Iqtisodiy tahlil (hosildorlik, xarajatlar, 

rentabellik, qiymat zanjiri). 

4. Grafik tahlil (ustun diagrammalar). 

Asosiy ko‘rsatkichlar - mahsulot hajmi, o‘sish 

sur’atlari, hosildorlik, eksport va resurslar 

samaradorliklari tahlil qilindi . 

TAHLIL VA NATIJALAR 

1.Viloyat qishloq xo‘jaligi umumiy 

ko‘rsatkichlari 2024-yilda viloyat qishloq xo‘jaligi 

mahsulotlari hajmi 42693,2 mlrd so‘mga yetdi, ammo 

viloyatda chorvachilik ustunlik qilmoqda.  

2.Viloyatda qishloq xojalik mahsulotlari hajmi 

dinamikasi quyidagi diagrammada ko‘rsatilgan:

 

1-rasm. Qishloq xo’jalik mahsulotlari hajmi dinamikasi 

 

Agroklasterlarning holati Viloyatda 18 ga yaqin 

paxta-to‘qimachilik klasteri faoliyat yuritadi (masalan, 

“SULTON TEX GROOP”, “Qarshi Agroklaster”, 

“Koson baxt tekstil” va boshqalar), ularga 136 ming 

gektarga yaqin yer biriktirilgan. Klasterlar hosildorlikni 

oshirish (paxtada 35–40 sentner/ga va undan yuqori), 

texnika va suv tejash texnologiyalarini joriy etishda 

muhim rol o‘ynaydi. 

Qashqadaryo viloyatida 18 ta paxta-to‘qimachilik 

klasteri (2023-yil ma’lumotlari bo‘yicha) 136 036 gektar 

yer maydonini qamrab olgan. Bu respublika miqyosidagi 

paxta klasterlarining muhim ulushini (taxminan 12%) 

tashkil etadi. Viloyat qishloq xo‘jaligi mahsulotlari hajmi 

2024-yilda 44 293,5 mlrd so‘mni tashkil etib, 2023-yilga 

nisbatan 104,2–104,3% o‘sish ko‘rsatgan. Dehqonchilik 

va chorvachilik mahsulotlari hajmi esa 43 529,3 mlrd 

so‘mga yetgan.⁠ 

Klaster tizimi joriy etilishidan oldingi davr fermer 

xo‘jaliklari bilan solishtirganda, integratsiya natijasida 

quyidagi ijobiy o‘zgarishlar kuzatilmoqda: 

1) Hosildorlik o‘sishi: Ko‘plab klasterlarda paxta 

hosildorligi 35–40 sentner/gektarga yetgan (respublika 

o‘rtachasidan yuqori). Respublika bo‘yicha paxta 

hosildorligi 2017–2023-yillarda 34,1% ga oshgan, bu 

asosan klasterlar hisobiga bo‘lgan.  

2) Qayta ishlash va tayyor mahsulot ishlab 

chiqarish: Paxta tolasini 100% ga yaqin qayta ishlash, ip-

kalava va tayyor mahsulot ishlab chiqarishning keskin 

o‘sishi (2–3 baravar). 

3) Investitsiyalar va texnologiyalar: Klasterlar 

tomonidan minglab zamonaviy yuqori unumdorlikka ega 

bo‘lgan texnika va texnologiyalar import qilingan, 126 

ming gektar  maydonda suvni tejash texnologiyalari 

o‘rnatilgan. 

4. Iqtisodiy samaradorlik ko‘rsatkichlari 

quyidagicha: 

Klasterlarning samaradorligini quyidagi asosiy 

ko‘rsatkichlar orqali baholash mumkin: 

1) Ishlab chiqarish xarajatlarini kamaytirish: 

Integratsiya (yetishtirish → qayta ishlash → logistika → 

eksport) xarajatlarni 10–15% ga qisqartirgan. Xomashyo 

paxtadan tayyor to‘qimachilik mahsulotigacha qiymat 

zanjirining uzayishi qo‘shilgan qiymatni ko‘paytiradi. 

2) Mehnat unumdorligi: Klasterlarda bandlik 

oshgan (respublika bo‘yicha 150 mingdan ortiq yangi ish 

o‘rni yaratilgan). Bir ishchi boshiga mahsulot hajmi 

yuqori, chunki vertikal integratsiya takroriy 

operatsiyalarni kamaytiradi. 

3) Rentabellik va foyda: Klasterlarning 

ko‘pchiligida hosildorlik va qayta ishlash tufayli 

rentabellik 15–25% oralig‘ida (aniq raqamlar klasterga 

qarab farq qiladi). Biroq, ba’zi klasterlarda (masalan, 

2024 yilda Qashqadaryoda 2 ta klasterda aniqlangan 3 

mlrd so‘mdan ortiq asossiz daromad holatlari) boshqaruv 

va shaffoflik muammolari kuzatilgan.  

4) Eksport salohiyati: Klaster tizimi paxta xom 

ashyosidan tayyor mahsulotgacha eksport darajasini 

oshirgan.  

 Solishtirma tahlil: Agroklasterlar bilan  mustaqil 

fermer xo‘jaliklarini taqqoslash natijasida quyidagi tahlil 

xulosalari olindi: 

a) Klasterlarda yer unumdorligi va texnologik 

jihozlanish yuqori; 

b) Resurslarni tejash (suv, o‘g‘it, yoqilg‘i) 

samaradorligi yaxshiroq; 

c) Bunda  mustaqil fermerlarda 

moslashuvchanlik yuqori bo‘lishi mumkin, ammo 

moliyaviy va bozor imkoniyatlari cheklangan. 

5. Muammolar va cheklovchi omillar 

quyidagicha: 

1) Suv resurslari tanqisligi: Hozirgi davrdagi 

tabiiy va ekologik omillarni hisobga olgan holda 

viloyatning ob-havo iqlimi suvni tejash texnologiyalarini 

yanada kengaytirishni talab qiladi. 

2) Moliyaviy yuk: Imtiyozli kreditlar va grantlar 

mavjud bo‘lsa-da, ba’zi klasterlarda qarz yuklamasi 

yuqori. 

3) Innovatsiyalar va kadrlar: Raqamli 

texnologiyalar (sun’iy yo‘ldosh monitoringi, precizion 

dehqonchilik) yetarli emas. Kadrlar malakasi past. 

4) Boshqaruv samaradorligi: Ba’zi klasterlarda 

ichki nazorat zaif, bu esa samaradorlikni pasaytiradi. 

5) Bo‘lajak vavf-xatarlar: Iqlim o‘zgarishi, bozor 

narxlari o‘zgarishi va global raqobat. 

Klasterlarning iqtisodiy samaradorlik 

ko‘rsatkichlari quyidagi diagrammada tasvirlangan:

 

 
2-rasm. Klasterlarning iqtisodiy samaradorlik ko‘rsatkichlari 

 

- Xarajatlar kamayishi — integratsiya tufayli 10–

15% ga kamaygan. 

- Hosildorlik o‘sishi — 30–35% (klasterlarda 

respublika o‘rtachasidan yuqori). 

- Qiymat zanjiri — xomashyodan tayyor 

mahsulotgacha eksport hajmi oshgan. 

- Rentabellik — ko‘plab klasterlarda 15–25%. 

- Bandlik — yangi ish o‘rinlari yaratilmoqda. 

Klasterlarning iqtisodiy samaradorligi umumiy 

jihatdan ijobiy baholash mumkin, ular yuqori potensialga 

ega). 2018–2024 yillarda klaster tizimi respublika 

qishloq xo‘jaligida ishlab chiqarishni oshirish, bandlikni 

ta’minlash va eksportni kuchaytirishda “lokomotiv” 

rolini o‘ynadi. Qashqadaryo misolida viloyatning 

respublika qishloq xo‘jaligidagi ulushi (9–9,5% atrofida) 

saqlanib qolgan va o‘sish sur’atlari barqaror.  

KPI taklifi (monitoring uchun tavsiya qilamiz): 

1. Hosildorlik (sentner/ga); 

2. Qayta ishlash darajasi (%); 

3. Eksport hajmi (ming AQSh dollari); 

4. Suv sarfi samaradorligi (m³/tonna mahsulot); 

5. Foyda marjasi (%); 

6. Bandlik va o‘rtacha ish haqi darajasi. 

Olib borilgan tahlillar natijalari shuni 

ko‘rsatadiki, agroklasterlar iqtisodiy samaradorlikni 

sezilarli darajada oshirgan. Biroq, suv resurslari 

tanqisligi, moliyaviy yuklama va zamonaviy innovatsion 

infratuzilma yetishmovchiligi iqtisodiy samaradorlikni 

cheklamoqda. Xalqaro tajribalar (masalan Italiya, 

Germaniya) shuni ko‘rsatadiki, klasterlarning rivojlanish 

va takomillashish mexanizmlari ta’lim, ilmiy-tadqiqotlar 

va xususiy sektorlar sinergiyasiga bog‘liqdir. 

Qashqadaryo viloyatida chorvachilik ancha ijobiy 

ulushga ega, ammo oziq-ovqat xavfzizligini ta’minlash 

zaruratidan dehqonchilik tizimini diversifikatsiya qilish 

va qayta ishlashni chuqurlashtirish dolzarb 

vazifalardandir. Turli agro klasterlarni rivojlantirish, ular  

o‘rtasidagi raqobat va hamkorlikni kuchaytirish zarur. 

XULOSALAR VA TAKLIFLAR 

a) Agroklasterlar viloyat qishloq xo‘jaligining 

o‘sishida asosiy bo‘g‘inlardan biri  bo‘lib, 104,2% 

o‘sishga hissa qo‘shmoqda; 

b) Iqtisodiy samaradorlik ijobiy: hosildorlik, 

xarajatlar va eksport ko‘rsatkichlari yaxshilangan; 

c) Asosiy muammolar — resurslar tanqisligi, 

tashkiliy va boshqaruv hamda innovatsiyalar 

yetishmovchiligi sezilmoqda. 

-   Institutsional — viloyat Agroklasterlarni 

rivojlantirish markazini tashkil etish. 

- Moliyaviy — Imtiyozli kreditlar, grantlar va 

davlat-xususiy sheriklikni kengaytirish. 

-   Innovatsion — Raqamli qishloq xo‘jaligi 

(precizion dehqonchilik), yuqori hosilli navlar va ilmiy 

markazlar yaratish. 

-   Infratuzilma — Agrologistika markazlari va 

qayta ishlash hamda tayyor tovarlar ishlab chiqaradigan 

klaster korxonalarini ko‘paytirish. 

- Monitoring — KPI asosida yillik baholash 

tizimini joriy etish (hosildorlik, iqtisodiy samaradorlik, 

suvni tejash samaradorligi, foyda marjasi). 

- Kadrlar masalasi — Fermer va klaster rahbarlari 

hamda xodimlarini doimiy o‘qitish. 

Ushbu mexanizmlarni amalga oshirish 

Qashqadaryo viloyati iqtisodiyotini barqaror 

rivojlantirishga, eksport salohiyatini oshirishga va 

aholining farovonligini yuksaltirishga xizmat qiladi. 

